ՀԻՄՆԱՎՈՐՈՒՄ
«2025 ԹՎԱԿԱՆԻ ԸՆԹԱՑՔՈՒՄ ՍԵՎԱՆԱ ԼՃՈՒՄ ՁԿԱՆ ԵՎ  ԽԵՑԳԵՏՆԻ ԱՐԴՅՈՒՆԱԳՈՐԾԱԿԱՆ ՈՐՍԻ ՉԱՓԱՔԱՆԱԿՆԵՐԸ ԵՎ ԺԱՄԿԵՏՆԵՐԸ, ԱՐԴՅՈՒՆԱԳՈՐԾԱԿԱՆ ՈՐՍԻ ԿԱԶՄԱԿԵՐՊՄԱՆ ՊԱՅՄԱՆՆԵՐՆ ՈՒ ՊԱՀԱՆՋՆԵՐԸ ՍԱՀՄԱՆԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը
«2025 թվականի ընթացքում Սևանա լճում ձկան և  խեցգետնի արդյունագործական որսի չափաքանակները և ժամկետները, արդյունագործական որսի կազմակերպման պայմաններն ու պահանջները սահմանելու մասին» Կառավարության որոշման նախագծի ընդունման անհրաժեշտությունը բխում է «Սևանա լճի մասին» Հայաստանի Հանրապետության օրենքի 15-րդ հոդվածի 1-ին մասի «գ1» ենթակետի պահանջից։
Սևանա լճում սիգի արդյունագործական որսի առաջին փուլը կազմակերպման համար հիմք է հանդիսացել «Սևանա լճում և նրա ջրհավաք ավազանում ձկան և խեցգետնի պաշարների հաշվառման» ծրագրի (այսուհետ՝ ծրագիր) շրջանակում «Կենդանաբանության և հիդրոէկոլոգիայի գիտական կենտրոն» ՊՈԱԿ-ի (այսուհետ՝ գիտական կենտրոն) կողմից իրականացված հետազոտությունների արդյունքները, համաձայն որի Սևանա լճում 2024 թվականի նոյեմբերին սիգի ընդհանուր պաշարը գնահատվել է 1293,7 տոննա, իսկ արդյունագործական պաշարը՝ 944,4 տոննա։ Հաշվի առնելով, որ սիգի արդյունագործական պաշարը 2023 թվականի (513 տոննա) համեմատ ավելացել է մոտ 430 տոննայով՝ Գիտական կենտրոնն առաջարկել է 2025 թվականի սիգի արդյուանգործական որսը սահմանել 314 տոննա՝ արդյունագործական ընդհանուր պաշարի 30%, սակայն հաշվի առնելով սիգի ընդհանուր պաշարի նվազուման միտումը արդյունագործական որսի ժամկետը սահմանվել է մինչև հունիսի 1-ը։ Սահմանված ժամանակահատվածում փաստացի որսվել է 309.6 տոննա ձուկ։ 
 Ձվադրման գործընթացի արդյունավետությունն ու ձկան ընդհանուր պաշարների համալրման տեմպը գնահատելու համար 2025 թվականի գարնանը՝ մարտի 17-ից մինչև 21-ը լճում իրականացվել է լրացուցիչ հետազոտություն։ Ստացված տվյալների համաձայն՝ լճում սիգի ընդանուր պաշարը կազմել է 2814.4 տոննա, իսկ արդյունագործականը՝ 613.4 տոննա, ինչը ենթադրում է, որ թեպետ պոպուլյացիայի վիճակը դեռևս անկայուն է, սակայն միևնույն ժամանակ առկա է վերականգնման միտում։ Այդ հիմքով Գիտական կենտրոնն առաջարկել է 2025 թվականի արդյունագործական որսը  ավելացնել ևս 189 տոննայով (մոտ 30%): Որսի իրականացման ժամկետ է սահմանվել մինչև նոյեմբերի 20-ը՝ ձկան նախաձվադրման փուլի սկիզբը։ Ձկան արդյունագործական որսի համար օգտագործման չափաքանակը առանձնացվում է արդյունագործական ընդհանուր պաշարից (սիգի պարագայում ըստ գիտական մեթոդաբանության առաջարկվում է արդյունագործական ընդհանուր պաշարի մինչև 50%-ը՝ հաշվի առնելով էկոհամակարգի վիճակը և պաշարների համալրման տեմպը)։
Սևանա լճում ձկան պաշարների, այդ թվում արդյունագործական պաշարների համալրման վիճակը գնահատելու համար ըստ ծրագրի՝ Գիտական կենտրոնի կողմից 2025 թվականի հուլիսին ևս կիրականացվեն ձկան պաշարի ուսումնասիրություններ, որի արդյունքում ստացված տվյալները հիմք կհանդիսանան աշնանային որսաշրջանի համար չափաքանակ սահմանելու հարցը քննարկելու համար։
Հիմք ընդունելով 2025 թվականի մարտի 17-ից մինչև 21-ը Գիտական կենտրոնի կողմից իրականացված հետազոտության արդյունքները, որտեղ սիգի 2 տարեկան ձկների միջին չափը կազմում 29.5 սմ, սիգի արդյունագործական որսի  թույլատրելի չափը դիտարկվել է 30 սմ՝ հաշվի առնելով նաև այն հանգամանքը, որ ձկները ձվադրման շրջանից հետո ունենում են քաշի նվազեցման միտում։ Նման մոտեցում կիրառվում է նաև միջազգային պրակտիկայում (օրինակ՝ ԵՄ երկրներ, Ռուսաստան, Բելոռուս, Չինաստան, Ճապոնիա, ԱՄՆ և այլն)։  
Սևանա լճում 2024-2025 թվականների սիգի բնական վերարտադրությունը գնահատելու, ձվադրման փուլերի ժամկետները հստակեցնելու նպատակով 2024 թվականի դեկտեմբերի 10-ից մինչև 2025 թվականի փետրվարի 1-ը շրջակա միջավայրի նախարարության, Գիտական կենտրոնի և «Սևան» ազգային պարկ» ՊՈԱԿ-ի մասնագետների  կողմից իրականացվել է գիտական որս և ուսումնասիրություն։  Ստացված տվյալների համաձայն ձկան ձվադրման ժամանակահատվածը ձգվել է մինչև 2025 թվականի փետրվարի 1-ը։ Այս տվյալները հիմք են հանդիսացել սիգի  նախաձվադրային-ձվադրման ժամանակահատված նոյեմբերի 20-ից մինչև 2025 թվականի փետրվարի 1-ը սահմանելու համար։
Նախագծով նախատեսվում է ուժը կորցրած ճանաչել Կառավարության 2025 թվականի հունվարի 30-ի N94-Ն որոշումը՝ իրավական ակտերում առկա անհամաձայնություններից և անորոշություններից խուսափելու նպատակով։
2. Առաջարկվող կարգավորման բնույթը
	Նախագիծը նպատակաուղղված է «Սևանա լճի մասին» Հայաստանի Հանրապետության օրենքի 15-րդ հոդվածի 1-ին մասի «գ1» ենթակետի պահանջի կատարմանը։
Իրականացվող գործընթացները միտված են Սևանա լճում ձկան և խեցգետնի պաշարների կայուն օգտագործմանը, ինչպես նաև ձկնորսության գործընթացները իրավական դաշտ բերելուն և լիազոր մարմնի հետ կնքած օգտագործման պայմանագրերի հիման վրա ձկնորսության գործընթաց իրականացնելուն, ինչպես նաև պարենային անվտանգության օբյեկտ հանդիսացող ռեսուրսի օգտագործման նկատմամբ պատշաճ վերահսկողության իրականացմանը:
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
	Նախագիծը մշակվել է շրջակա միջավայրի նախարարության կողմից:
Նախագծի ընդունման հիմք է հանդիսացել Սևանա լճում և նրա ջրհավաք ավազանում ձկան և խեցգետնի պաշարների հաշվառում» ծրագրի շրջանակներում ԳԱԱ Կենդանաբանության և հիդրոէկոլոգիայի գիտական կենտրոն ՊՈԱԿ-ի կողմից 2025 թվականի ընթացքում իրականացված ուսումնասիրությունների արդյունքում ներկայացված  առաջարկությունները: 
4. Ակնկալվող արդյունքը
Նախագծի ընդունմամբ կկանոնակարգվի Սևանա լճում կենսապաշարի օգտագործման և կայուն կառավարման ոլորտը։
5. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Կառավարության որոշման նախագծի ընդունմամբ նախատեսվում է ՀՀ պետական բյուջե մուտքերի ավելացում՝ շուրջ 12.2 մլն ՀՀ դրամի չափով՝ պայմանավորված ՀՀ հարկային օրենսդրությամբ սահմանված բնօգտագործման վճարի վճարմամբ:
6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Ներկայացվող նախագիծը բխում է Կառավարության 2021 թվականի օգոստոսի 18-ի N 1363-Ա որոշմամբ հաստատված Հայաստանի Հանրապետության կառավարության (2021-2026 թթ.) ծրագրի «4.10 Շրջակա միջավայրի պահպանություն» բաժնում ամրագրված «Սևանա լճի էկոհամակարգային հավասարակշռության և կենսաբազմազանության պահպանումը, վերականգնումը, վերարտադրումը, բնականոն զարգացումն ու խելամիտ օգտագործումը» առաջնահերթ ուղղությունից։

